
　〈罕東衛至哈密道路徑捷若調罕東番兵三千爲先鋒以漢兵三千爲後援各持敎日熟糧兼程襲之取之必〉

　〈矣文升喜乃奏請勑甘肅守臣如翥策進偕寧至肅州駐師嘉峪關外候罕東兵久之不至乃與副總兵彭淸〉

　〈督兵冒險進至哈密城牙蘭預知率衆遁去惟餘潘夷八百人登臺自保進諭之使下將士欲盡屠之進不可〉

　〈乃止僅斬首四十餘級而還然西域自是知畏中國文升言兵雖抵哈密然未獲牙蘭首功亦少進寧及太監〉

　〈陸誾不遵節制徒取空城無益于事但軍士遠征勞苦宜陞賞　上念邊臣出塞有功加誾歲祿二千石寧陞〉

　〈左都督加俸百石進左副都御史淸都督僉事〉

四月張敷華改陝西廵撫時有妖僧據山中爲逆朝議且

用兵馬文升曰張都御史能了此不數日敷華授計山中

父老果縳妖僧至○命工部侍郎徐貫復經理蘇松等處

水道

　〈先是命貫䟽白茅港未就緒至是復命治之貫請以主事祝萃自隨萃乘小舟往來究水源相地勢盖杭嘉常〉

　〈鎮爲水之上流蘇松水之下流上流不濬無以開其源下流不濬無以導其歸于是分派工程䟽濬吳江長橋〉

　〈一帶茭蘆之地導太湖之水散入殿山揚城昆承等湖又開吳淞江太石趙屯等浦洩澱山湖水由吳淞以達〉

　〈于海開斜䁙七鋪盬鐵等塘洩楊城昆承湖水由七千港以達于湖下流䟽通不復壅塞開湖州之漊涇洩西〉

　〈湖天目安吉諸山之水自西南入于太湖開常州之百瀆洩溧陽鎮江練湖之水自西北入于大湖又開各處〉

　〈斗門以洩運河之水由江陰以入于大江上流䟽通不復湮滯是役也萃功居多但白茅港䟽濬未得深廣數〉

　〈十年後復壅塞亦以秦使者急于奏復故也〉

八月詔設江西廵撫于南贑時汀漳多盜而嶺南澗湘奸

民和之肆摽掠爲東南大患三司議爲宜設廵撫憲臣置

司要地以節制之而割附近郡縣以𨽾之則政令一而鄰

--

境有司協心盜易平矣奏　上從之○以副都御史金澤

總制江廣湖福軍務撫捕荆襄羣盜○太子太保吏部尙

書耿裕卒謚文恪

　〈裕遵其父九疇之敎世守淸修不營產業不治居第儉約蕭然無異寒素表儀縉紳世濟其美〉

十二月靖虜衛天鼓鳴河南江西大震電先是南京陝西

貴州大震禮部幷以聞　上命南京文武羣臣同加修省

直言闕失户部主事蕪湖胡爟上䟽言地震之類災之小

者也西北旱熯父子相食東南飢疫骨肉流離大變也

陛下深居九重左右蒙蔽未之知耳今李廣楊鵬引用劉

良輔等左道惑亂　聖心齋醮縻費財用差遣在外如虎

橫行吞噬無厭其耗天下不可言矣士大夫昏夜乞哀于

權要貴戚交相賄托不以爲耻言官有所舉劾瞻前顧後

苟且塞責陰盛陽微災異曷由弭乎乞用臣言則邪佞斥

而陰慝消矣疏入人皆爲爟危旣而廣等果以賍敗

丙辰〈弘治九年〉

春會試天下舉人命詹事兼侍講學士謝遷侍讀學士王

鏊爲考試官取陳瀾等三百人廷試賜朱希周王賛陳瀾

等進士及第出身有差○給事韓祐䟽曰馬政近例計丁

牧馬當于各府量其里分多寡賦役輕重而配之牧馬計

丁與粮請于十年造冊之時命官閱實地去則馬歸得業

